
Быралыйан ааспыт

Былыргы дьыл

Быдан мындаатыгар,

Уларыйан ааспыт

Урукку үйэ

Уһун уорҕатыгар,

Ааһан барбыт

Анарааҥҥы күн

Ааҕыллыбат арҕаатыгар

Сыалыһар балык сыттыктаах,

Биил балык биттэхтээх,

Туут балык тулааһыннаах,

Тиит балык тирээбиллээх

Сир ийэ,

Сибэтиэй буор

Сири чабычах саҕаттан

Сиэгэн кыыл түүтүн курдук
Тэнийэн-тэлгэнэн,

Киэҥэ-былаана биллибэт
Кэтит Сибиир буолан
Тэлгэнэрин саҕана,

Аҕыс иилээх-саҕалаах

Атааннаах-мөҕүөннээх

Айгыр силик,

Ача-быча
Аан ийэ дойду
Алтан тиэрбэс саҕаттан
Аҕыс тараан 

Таба муоһун курдук
Тараадыйан-тарҕанан,

Улуу байҕал олохтоох,

Тумары
 байҕал тулалаах,
Устата-туората биллибэт

Отто
 Сибиир буолан

Уһаан-кэҥээн,

Туруут
 хайа тулаланан,

Таас хайа дьайыҥнанан,

Баараҕай хайа баҕаналанан,

Буор хайа модьоҕолонон,

Муус хайа булуҥнанан,

Кыһыл кумах кыбытыыланан,

Араҕас буор ардайданан,

Туой буор тумаланан,

Хара буор хаппахтанан,

Күөх от кырыстанан,

Иэгэйэр мас эккиннэнэн
,

Куоҕайар мас холлоҕостонон,

Уолар чалбах ууланан,

Отто  нуоҕайдаах

Дугуй бараан

Торуой Сибиир дойду

Оҥоһуллан туругуран,

Үүнэн өрүкүйэн
Үөскүүр күнүгэр

Килбиэннээх килэрийэр киинигэр,

Туналҕаннаах отто ньууругар

Баара эбитэ үһү:
Туруйа кыыл

Тоҕус сыл тухары

Тула көтөн-көтөн,

Тулатын булумна,
Туоххаһыйа кыддьан

Тоҥон өлбүт

Тулагыр маҕан толоон,

Кыталык кыыл

Аҕыс сыл тухары

Кырыйа көтөн-көтөн,

Кытыытын булумна,

Кыралыйа кыддьан
Кыаммат буолан өлбүт

Кылабыр маҕан дойду.

Бу дойду буоллаҕына
Саспат сардаҥалаах

Саарай маҕан күннээх,

Киирбэт дьэргэлгэннээх

Дьэрис маҕан ыйдаах,

Хараҥарбат 

Сырдык сыдьаай маҕан күнүстээх,

Хаар түспэтэх

Хара сабаан
 сайыннаах,

Тымныы түспэтэх

Үкээр куйаастаах;
Күрэҥсийбэт 

Күөх сибэкки оттоох,

Бураллыбат 

Мотуок солко мутукчалаах,

Тоороммот 

Лоһуор көмүс туораахтаах,

Сиэрэҥсийбэт 

Күөх солко сэбирдэхтээх;
Туран барбат

Туруйа кыыллаах,

Кыһаллан көппөт

Кыталык кыыллаах,
Куттанан куоппат

Куба кыыллаах,

Халбарыйан барбат

Хаас көтөрдөөх,

Күрэнэн көппөт

Көҥчөх
 кустаах,

Быстаран барбат

Быллырыыт чөкчөҥөлөөх,

Барыан баҕарбат

Барҕа бараахтаах,

Туран туораабат

Торҕон тураахтаах,

Элийэн барбат

Элиэ кыыллаах,

Салҕан салыйбат

Сар
 кыыллаах,

Кэлэҕэйдээн кэрээбэт

Кэҕэ кыыллаах,

Өрөөн тохтообот

Өтөн кыыллаах,

Ыран тохтообот

Ымыы чыычаахтаах,

Көрүдьүөс ырыалаах

Көлүөс чыычаахтаах,

Үрэллэн куоппат

Үөр туллуктаах

Өтүө
 дойду эбитэ үһү.

Бу маннык

Өтүө дойдуну
Тула көрөн
Толкуйдаан турдахха,

Ситэ көрөн
Сибикэлээн
 биллэххэ:
Тула өттүгэр
Соноҕос атыырдар
Дьохсооттоһон онньоон

Туралларын курдук

Чучумаас
 тумуллардаах эбит,
Илин өттүгэр

Илбиргэс солко

Сэбирдэҕин иилиммит

Илээн* чараҥ

Хатыҥнардаах эбит,

Согуруу
 өттүгэр

Соһо солко

Мутукчатын сууламмыт

Лоҥкур тиит

Тыалардаах эбит,

Арҕаа өттүгэр

Аалай солко

Сэбирдэҕэ сиппит

Арыы талах

Тыалардаах эбит,

Хоту өттүгэр

Хорҕолдьун лоһуор

Туорааҕа торолуйбут

Дороххой бэс

Ойуурдардаах эбит.

Ол ис кырыытыгар

Эргиччи көрөн кэбистэххэ:
Сыа арыытын курдук

Саймаархай күөх

Сыһыылаах эбит,

Тоҕочуну

Тэниччи тардан уурбут курдук

Туналҕаннаах дьолуо күөх 

Толоонноох эбит,
Көгөлчөр
 сылгы тириитин

Тиэрэ уурбут курдук

Күөх хотоол

Хочолордоох эбит;
Манна буоллаҕына

Биэс салаалаах

Бэттиэмэ күөх ото

Мэндээриччи үүммүт,

Сэттэ салаалаах

Сибэкки күөх ото

Ситэн силигилээбит,

Аҕыс салаалаах

Ача күөх ото

Аҥаарыччы үүммүт,

Тоҕус салаалаах

Локуора күөх ото

Торолуйан тупсубут;
Онно буоллаҕына

Үксэ-дьүүлэ биллибэт
Үрүҥ түүлээх,

Үөрбэ көҕүллээх
Онно үөрдүспүт,

Халлаан сулуһун курдук

Халыҥ элбэх
Хаппырыыт* маҥан сылгы

Манна ханыыласпыт,

Ахсаана-дьаабыта биллибэт

Атырдьах  туйахтаах

Анах
 сүөһү

Алыс элбэҕэ

Онно айгыстыбыт,
Холобура биллибэт

Хоноҕор муостаах,

Куйбуур кутуруктаах

Манна холбоспут,
Туйаҕынан оонньуур

Туораах кулун

Туйгуннук торолуйбут,

Бэрбээкэйинэн оонньуур

Мэгирэс
 тамыйах

Бэттик бэргээбит

Дойдута эбитэ үһү.

Бу маннык бэйэлээх
Туйгун дугуй бараан дойду

Отто ньургун дьулайыгар,

Дьоллоох улуу уорҕатыгар
Үүнэн-үөскээн

Турара эбитэ үһү

Дьылҕа Хаантан ыйаахтаах,

Айыы Тойонтон анабыллаах

Аҕыс салаалаах

Аал Дууп Мас.
Бу мас буоллаҕына

Алын силиһэ

Бу үктээтэр өҕүллүбэт,

Баттаатар матайбат,

Сэттэ биттэхтээх
Кэйбэлдьийбэт киэптээх
Кэтит үтүгэни
Силэйэ үүнэн киирэммин,

Аҕыс дьайаалаах
Аллараа бөҕөҕө
Арҕара үүнэн киирэммин,

Тоҕус дьуодьалаах

Тумара хара дойдуга

Тобулу үүнэн
Сойуодуйан түстэхпинэ,

Аллараа бөҕө

Аҥаарды[ы] харахтаах,

Аан күдэн тыыннаах,

Ап-хомоһун
 албастаах

Адьарай аймахтара

Атын дойдуттан кэлбити
Абааһы көрөн,

Атыҥырыы санаан
Өрө кынчарыйдахтарына,

Силиһим хатыа,

Симэһиним аҕыйыа,

Сэттээх-сэлээннээх,

Сэмэлээх-суҥхалаах

Буолуом диэн,

Айыы сирин ньуурунан

Аҕыс иилээх-саҕалаах

Аан ийэ дойдуну

Арҕаатын устун

Аһара үүнэн,

Сэттэ үрэх баһын

Тилийэ үүнэн,

Аҕыс үрэх баһын

Арҕара үүнэн,

Тоҕус үрэх баһынан

Тоҕуоруйа үүнэн,

Туруут таас хайалар тэллэхтэринэн
Тобулута үүнэн тахсан,

Хоҥор хаас көтөр 
Хоҥхочоҕун* курдук
Хоппойтолоон тахсыбытыттан,
Баһын-атаҕын

Быһыта баттаабыт курдук
Маҕан сылгы саҕа

Үрүҥ күүгэннэр

Өрүтэ үллэҥнии,

Барылаччы сүүрүгүрэ,

Уунан уста сыппыттарыттан
Сэттэ үрэх буолан

Сиэттиһэн дьигиһийэн
,

Аҕыс үрэх буолан

Асхарыйан аргыстаһан,

Тоҕус үрэх буолан

Тоҕуоруйан тохтон,

Түмүллэн түһэрэ эбитэ үһү.
Сүүрэр атахтаах сүүмэрдэрэ

Манна сөҕүөрүйбүттэр,

Быһый атахтаах быыбардара

Манна бытталаммыттар*,

Сырҕан эһэлэр

Манна сыһааҕырбыттар*,

Торҕон бөрөлөр

Онно торолуйбуттар,
Хара тыа хардааччылара

Манна халыҥ куҥнаммыттар,

Хат таманнаммыттар*.

Бу мас буоллаҕына

Үөһээ өттө 

Үрдээн өрүкүйэн,

Өрөҕөтө көҕөрөр

Үс хаттыгастаах

Өндөл маҥан халлааны

Үтүрү
 үүнэммин,

Сэттэ хос дьаптылҕалаах

Дьэҥкир маҥан халлааны

Чиэрэс үүнэммин,

Аҕыс хаттыгастаах

Араҕас маҕан халлааны

Аһара үүнэммин,

Тоҕус хос торуннаах

Дьолуо тунаар маҕан халлааны
Тобулу үүнэммин,

Томторголоох 

Тойон сэргэ буолан

Туоллан турдахпына,

Ол дойду олохтооҕо

Олуйа-тэлиийэ
 ааттыктаах
,

Омчолуун-чомчолуун оппуостаах,
Уолугун төрдүгэр

Олорор оҕо саҕа

Удурҕаччы уйаламмыт,

Уолуйан-таалыйан

Омуннуран уһуктар

Улуу Суорун Тойон

Тоҕус кынчалҕан хаан уолаттара,

Аҕыс кырабыай* хаан кыргыттара 

Туора көрөн,

Тобулу одуулаан
Таҥнары кынчарыйдахтарына,

Төбөбүттэн хаҥдарыйыам
,

Мутукчам бураллыа, 

Туорааҕым тооронуо,

Сэттээх-сэлээннээх

Буолуом диэн
Сэттэ үрэх баһынан

Сириэдийэ үүнэн,

Аҕыс үрэх баһынан

Аҕаарыйа
 үүнэн,

Тоҕус үрэх баһынан

Тоҕуоруйа үүнэн,

Күлүгэ күнү бүөлээн,

Таһаата халлааны хаххалаан
,

Таҥнары намылыйан,

Тоҕойдоох сэлэ курдук

Токуруйан-ньургуйан

Нуоҕайан турарыттан,

Араҥалаабыт 

Анды кус сымыытын курдук

Араҕас илгэнэн

Чаллырҕаччы таммалаан,

Үс үйэ тухары

Үрүмэтийэн көрбөтөх

Үүт таала күөл

Мантан үөскээбитэ

Эбитэ үһү.

Кыптый кынаттаах

Манна кыттыспыт,

Холбоҕой куоссуннаах

Манна холбоспут,

Көтөр бииһэ

Манна көччүйбүт;
Дабыдалларын силиитэ

Чалхах
 буолбуттар,

Уҥуохтарын силиитэ

Уу буолбуттар,
Мантан аһаан
Халыҥ куҥнаммыттар,

Хат таманнаммыттар*,

Мүөссүн
 түүлэммиттэр,

Кырасыабай кырааскаламмыттар,
Сатыы сырыыламмыттар.

Бу маһы

Утары туран

Одуулаан көрдөххө,

Сынан туран

Сыдьайан көрдөххө:
Хаһаас арыыны 

Хайыта баттаталаабыт курдук
Үс хос лооҥлоор көмүс

Хатырыктаах эбит,

Муораҕа чугаһаабыт

Модун чору[у]н

Мутуктаах эбит,

Чороон айахтары

Таҥнарыта ыйаабыт курдук

Лоҥкуруун көмүс

Туораахтардаах эбит,
Хотун дьахтар тимэхтэрин 

Кэккэлэччи
 ыйааттаабыт курдук

Нэлим солко

Сэбирдэхтээх эбит,

Атыыр сылгы сиэллээх кутуругун

Бобута баайталаабыт курдук

Мотуок солко

Мутукчалаах эбит,

Эрдэҕэс улардары

Эргиччи ыйааттаабыт курдук

Эбирдээх  көмүс

Эриэхэлээх эбит;
Күн диэки көрдөххө

Күнү бүөлүүр,

Халлаан диэки көрдөххө

Халлааны хаххалыыр,

Үүнээйиттэн өрүһүйэ үрдүк,

Мастан баһаам суон

Мас эбит.

Бу аан ийэ дойду

Килэйэр иэнигэр,

Туналыйар оттотугар,

Эргичийэр киинигэр

Баара эбитэ үһү

Аҥаарды[ы] эккинэ

Аҕыс уоннуу саһааннаах

Айдаҥ уорук,

Аан алаһа,

Балаҕан дьиэ.

Бу балаҕан тас өттө
Кир сыстыбатах

Килбиэннээх тэлгэһэлээх,

Тобурах тохтооботох

Дьулаҕай* тусаһалаах,

Сэлиилээх ат

Ситэн сиэлбэт
Сэндэҥэлээх* киэҥ тэлгэһэ оттотугар

Үс томторҕолоох ойуулаах

Тойон баабыр

Сэргэлэрдээх эбит.

Бастыҥ сэргэтигэр 

Бар кыыл

Баргыйа олорор,

Оттоку сэргэтигэр

Өтөн кыыл

Үөтэ олорор,

Кэнники сэргэтигэр

Кэҕэ кыыл

Кэпсии олорор эбит.

Аҥаардыы эккинэ

Аҕыстыы саһааннаах

Аҕыс тиһик

Араҕас ампаардаах эбит.

Бу балаҕан дьиэ

Сэттэ киһи кыайан сэгэппэт
Сэттэ уон

Тиһэх эһэ тириитинэн

Тигэн-дьаптайан оҥорбут

Ат-хаан халҕанын

Арыйа баттаан киирэн,
Көрөн турдахха:
Кэтэҕэриин олорор киһи

Кэҕэ саҕа буолан көстөр,

Хаҥас диэки олорор киһи

Хараҕаччы
 саҕа буолан көстөр,

Уҥа диэки олорор киһи

Улар саҕа буолан көстөр,

Суол ааныгар олорор киһи

Суор саҕа буолан көстөр эбит.

Айгырыа диэн

Аҕыс уон 

Аарыма тиит баҕаналаах эбит,

Долгуйуо диэн

Тоҕус уон 

Туйгун тиит тулуурдаах эбит,
Үөһээ бөҕөттөн

Үргүөһүн үргүйүө диэн
Үс хос өтүө мас
Үрүттээх эбит,
Аллараа бөҕөттөн

Аргыаһын аргыйыа диэн
Аҕыс хос дьаптылҕа таас

Муосталаах эбит,

Отто дойдуттан

Күүстээх көй салгын

Көҥү охсуо диэн
Тоҕус хос туйгун мас

Холлоҕостоох эбит.

Бу дьиэ хабыллар хаба оттотугар
Айыыһыт тойонтон анабыллаах, 

Аҕыс уон көтөх мас аһылыктаах,

Аан күҥкүй оһохтоох эбит.

Манна буоллаҕына

Хатан тиит мас

Харылаччы убайа
 турар,

Чиргэл тиит мас

Лиҥкинэччи убайа турар.

Бу маннык бэйэлээх

Көй киин,

Көмүс уйа,

Аҕыс уорҕалаах

Айдаҥ уорук аан алаһа
Анабыллаах аҕата,

Тоҕус уон тулуурдаах

Туруу бараан тойоно

Кимий диэтэххэ:
Оччотооҕу кэмҕэ
,

Урукку үйэлэргэ

Сэттэ улуус

Тэнийэ илигинэ,

Аҕыс улуус 

Адаарыйа илигинэ,

Тоҕус улуус

Тунуйа илигинэ,

Саха салалла илигинэ 

Салаллыбыт,

Ураанхай оҕоһулла
 илигинэ 

Оҕоһуллубут

Соҕотох биир киһи.
Бу киһи буоллаҕына

Дьүдьүн бараан дьүһүнэ,

Хаан чаҕаан сэбэрэтэ

Хайтаҕый
 эбитий диэн

Уус киһи

Одуулаан көрдөҕүнэ,

Кырбадаһын* киһи
Кыҥаан көрдөҕүнэ:
Оҥочо тыыны

Умсары ууран кээспит курдук
Онньоҕор көмүс уллуҥахтаах,

Суоллаабыт
 тиит чууккатын курдук 

Сотолоох,

Уолах тиит отто чууккатын курдук 

Уллуктаах,

Үс былас дьөрбөгөр өттүктээх,

Биэс былас биэкэйэр бииллээх,

Сэттэ былас килэйэр иэннээх,

Аҕыс былас дарайар сарыннаах,

Быспыт тиит курдук быччыҥнаах,

Хастаабыт тиит курдук харылаах,

Хоппо күрдьэх саҕа

Дьарыс* хаан ытыстаах,

Уон атыыр кырынааһы

Таҥнары сахсыйбыт курдук

Талааннаах бабыа көмүс

Дьаргыл хаан тарбахтаах,

Үс арсыын күөкэгэр моонньоох,

Сы[а]рҕалаах ат курдук

Сырыылаах сырайдаах,

Түстээх от курдук

Чөмчөгөр төбөлөөх,

Тэргэн ый ньэмиэтин* курдук

Кэлтэгэй кэй чуор кулгаахтаах,

Ку[р]туйах улар

Кутуругун курдук

Куударалаах баттахтаах,

Эрдэҕэс улар

Иэнин түүтүн курдук

Эриллэҕэс чанчыктаах,

Хамчаакы саарбатын

Атахтаһыннары уурбут курдук

Хара сурааһын хаастаах,

Эрэдэһиннээх үүн тиэрбэһин 

Кэккэлэччи туппут курдук

Икки эрилкэй

Уоттаах чаҕаан харахтаах,

Эттээх ат харытын 

Экчи быһа баттаабыт курдук

Хааҥсаардаах* муруннаах,

Кэриэстээх
 манньыаты

Кэккэлэччи туппут курдук

Килиэ көмүс тиистээх,

Үс кырбас үөһээ уостаах,

Алта кырбас аллараа уостаах,

Манньыат хаччы курдук

Малтаҕар сүүстээх,

Кыһыллыбат кыһыл көмүс иҥнээх,

Сууйуллубат үрүҥ көмүс ньуурдаах,

Быһый быһыылаах,

Бөҕө мөссүөннээх,

Күүстээх көрүҥнээх,

Турар бэйэтэ

Туруору үрдүгэ

Тоҕус саһааннаах,

Төгүрүччү суона

Түөт
саһааннаах

Киһи эбит.

� Лит.: тумара


� Лит.: орто, салгыы отто диэнинэн  хаалларылынна


� Лит.: туруук


� Лит.: эркиннэнэн, салгыы эккиннэнэн, эккиннээх диэнинэн хаалларылынна


� Лит.: кырдьан, салгыы кыддьан диэнинэн  хаалларылынна


� Лит.: самаан, атын тюрк тылларыгар: сабаан


�Лит.: көнчөх*


�Лит.: сарт*


� Лит.: үтүө, салгыы өтүө диэнинэн  хаалларылынна


�Лит.: сибикилээн


�Лит.: оонньоон


�Лит.: чочумаас


�Лит.: соҕуруу


�Лит.: чоҕочуну*


� Лит.: көгөччөр


�Лит.: ынах


�Лит.: маҥырас, мэгирэс – түөлбэ тыла


�Суолтата: дьуодьа*


�Лит.: хомуһун


�Рук.: дьигийһийэн


�Лит.: өтөрү


�Лит.: дьапталҕалаах


�Лит.: тэлэйэ


�Лит.: аартыктаах, салгыы диэнинэн  хаалларылынна


�Лит.: хагдарыйыам


�Лит.: аҥаарыйа


�Рук.: хахалаан, мантан аллараа хахха,хаххалаан, хаххалыыр диэн көннөрөн сурулунна


�Лит.: куорсуннаах


�Лит.: чэлкэх*


�Лит.: ньүөрсүн*


�Рук.: кэкэлэччи, салгыы кэккэлэччи, кэккэлэттилэр диэн көннөрөн сурулунна


�Лит.: хараҥаччы


�Лит.: умай, убай – түөлбэ вариана, атын тюрк тылларыгар баар


�Лит.: кэмҥэ, кэмҕэ – тыл эрдэтээҥи халыыба


�Лит.: оҥоһулла


�Лит.: хайдаҕый, салгыы хайтах, хайтаҕый диэнинэн хаалларылынна


�Суллаабыт


�Лит.:  кириэстээх


�Лит.:  түөрт, салгыы түөт диэн сурулунна





